
成材。驅龍就虎，龍虎交歡，以心伏身，心身翕泰。以情歸性，情性和溶；以鉛歸汞，汞鉛膠漆；以龜絡蛇，龜蛇盤旋。非口口傳，皆強猜也！儒所以行，釋所以寂，伭所以存。寂者，寂於生老病苦死，指幻寂也；行者，行仁義禮智信，指行政也；存者，存金木水火土，存乎神也。生老病苦死以寂之，仁義禮智信以行之，金木水火土以存之。物生於土而喪於土，人生於氣而喪於氣，能淨土，能養氣，伭可參矣！」即說偈曰：大哉伭真，水火相勻。以情歸性，非者貪瞋。虛無妙道，配合天心。此天心者，非血肉心。厥一以真，勿二以傾。由誠而入，由默而成。相非有靈，靈於寸誠。吾以誠格，非以財臨。守道諸子，先修汝心。勿肆高傲，勿著頑空，戒暴戒怒，積德積仁，勸孝於親，勸忠於君，勸信於友，勸和於鄰，勸慈於物，勸恤於貧；莫誇己勝，莫滅他人，富亦無根。何須自矜，貧豈常貧。何須怨瞋，貧不求諂。富不驕矜，善善〈上聲〉惡〈去聲〉惡，報應昭明。汝若修善，子孫旺興。汝若作惡，後代凋零。恤孤憐老，戒殺放生。日積月累，必獲修功。三元保舉，萬聖助成。他年行〈去聲〉滿，拔宅超昇」師宣偈畢。會中有二十人，同聲稱贊，稽首法壇，謝禮天真，悉心信受，願體仙師寶經，誓行平等，除三毒、遠六塵，淨心明性，宏誓師前。時有慶雲和靄，仙樂敷空，白鶴飛翔，丹霞映室，大眾作禮，敬肅而退。


正忠示教品第四〈他本作示教正忠感應品者非〉

爾時呂祖復告眾生曰：「世幻群盲，不體於無，盡滅於有，往往求道，著妄迷真，不知道自身來，非身搬運。《華嚴經》云：『心如工畫師，等清靜緣起。』《首楞》云：『以狂性歇，歇即菩提。聞復翳根除，塵消覺圓淨。』湼槃曰：『因愛生憂，因憂生怖。』夫爾等怖心，皆從愛生，離此愛海，名為真覺。《金剛經》曰：『一切有為，如夢〈别作霧非〉

